
SÖZƏ MAİLDİR QƏLƏM 
 
Xədicə Məhəmmədi 1965-ci ildə Şəkidə dünyaya göz aç-

mışdır. Üç yaşında olarkən ailəsi Bakıya köçmüşdür. Bakı-
dakı 53 saylı orta məktəbi bitirmiş, həmin il ali məktəbə da-
xil ola bilmədiyi üçün texniki peşə təhsili almış və Telera-
dionun Cənubi Azərbaycan redaksiyasında (1986 88), sonra 
kinostudiyada tərtibatçı-rəssam (1988-1990) vəzifəsində 
çalışmışdır. 1992-ci ildə Azərbaycanda Politologiya İnstitu-
tuna daxil olmuş, lakin 1995-ci ildə İran İslam Respublika-
sının Qum şəhərindəki Cameətüz-Zəhra hövzəsinə qəbul 
olunduğuna görə ali təhsilini yarımçıq qoymuşdur.  

Xədicə Məhəmmədi uşaqlıqdan ədəbiyyata maraq gös-
tərmiş, ilk qələm təcrübələri də erkən yaranmışdır. Onun 
şeirlərində mövzu rəngarəngliyi diqqəti çəkir. Xüsusən 
dini-fəlsəfi şeirləri maraq doğurur. Müəllif “Təfəkkür” adlı 
şeirdə yazır: 

 
Bir ömür yaşayırıq, “fanidir” deyə-deyə, 
Yaxşı ki, təsəlli var bu yoxluğun içində. 
Dəyişilir təbiət zamanı döyə-döyə, 
Yaxşı ki, gözəllik var bu çoxluğun içində. 

 
Xədicə Məhəmmədinin aldığı dini təhsili və yaşadığı 

mühiti nəzərə alsaq, şeirlərində dini mövzunun daha qaba-

rıq olması təbiidir. Marqlı şeirlərdən biri də “Xəbərdarlıq 
nəğməsi”dir. Müəllif fikrini belə yekunlaşdırır: 

 
Aləm sükut edirkən 
Ucaldı Haqqın səsi. 
Gələn əzan səsidir, -  
Xəbərdarlıq nəğməsi. 
 

Onun “Münacat”, “Zülmət və nur”, “Mübarək Ramazan” 
və s. şeirlərindəki obrazlar, xüsusən də orucluq ayının vəsfi 
diqqəti çəkir: 

 
Sən ayların sultanısan, ey mübarək Ramazan! 
Sənin vəzir-vəkilindir şanlı Rəcəb və Şəban. 
 
Ramazanın ayların sultanı adlandırıldığını çox eşitmişik. 

Lakin ondan əvvəlki ayların onun vəzir-vəkili kimi təqdim 
olunması ilə ilk dəfədir ki, qarşılaşırıq. Bu, Xədicə xanımın 
tapıntısıdır. Ümumiyyətlə, onun şeirlərində belə detallar 
çoxdur. 

Müəllifin “Ana dilim” adlı şeiri də öz mövzusuna və aşı-
ladığı tərbiyəvi əhəmiyyətinə görə dəyərlidir. Ana dilinə 
olan hörmət və məhəbbətin, insanlara çağırışın əks olundu-
ğu bu şeirdə diqqəti çəkən bir məqam var:  

Üç inci var dilimdə, 
Bərk tutmuşam əlimdə. 
Böyük Şərq gövhərləri –  
Ərəb, fars, türk dilləri! 

 
Göründüyü kimi müəllif burada təkcə ana dilini deyil, 

Azərbaycan ədəbiyyatının yarandığı hər üç dili təqdir edir, 
onları inci adlandırır. 

Xədicə Məhəmmədi 1997-ci ildə ailə qurmuş, 3 övladı 
vardır. Hal-hazırda Qum şəhərində Hadi TV-nin əməkdaşı-
dır. Orada uşaq verilişlərinin hazırlanmasında çox vaxt öz 
şeirlərindən istifadə edir. O, ümumiyyətlə, uşaqlar üçün 
yazmağı daha çox sevir. Hətta dini şeirlərini də yazanda ol-
duqca sadə, uşaqların başa düşə biləcəyi dildə yazır. Bu 
şeirləri yazarkən uşaqları düşünən müəllif onlara nəsə öy-
rətməyə, onlarda mənəvi dəyərlərə maraq oyatmağa çalışır.    

 
İndi əzandır,  
Sübh Rəmazandır. 
Oruc tutmasın,  
Kimə ziyandır! 

 
Eləcə də onun “Dərsə gecikən qızcığaz”, “Birinci qar”, 

“İntizar”, “Top-top”, “Say” kimi uşaq şeirlərində də uşaqla-
rın öyrənməsi üçün çox şey vardır.  

Kitaba daxil edilən tapmacalar da maraq doğurur. Müəl-
lif uşaqlara nəsə yeni bir bir şey deməyə çalışır. Məsələn, 
fındığın aşağı hissəsinin möhürə bənzədilməsi diqqəti çə-
kir:  

Yumru boğçadır, 
Altında möhür! 
Sındır qabığın, 
Ləpəni götür! 

 
Xədicə Məhəmmədinin fars dilindən tərcümələri də diq-

qətçəkicidir. Onun folklordan, Abbas Yəmini Şərifdən, Pər-
vin Dövlətabadidən, Mustafa Rəhmandustdan, Məhəmməd 
Hüseyn Behcətidən və digər müəlliflərdən etdiyi tərcümələr 
gözəl uşaq ədəbiyyatı əsərləridir. Xüsusilə, Behcətinin şeir-
ləri (“Bismillah”, “Füruid-din”, “Qafil olma” və s.) uşaq-
ların dini qaydaları öyrənməsi baxımından dəyərlidir. Bu 
şeirlərdə hətta böyüklərin də öyrənə biləcəyi çox şey var. 

Bu, Xədicə Məhəmmədinin ilk qələm təcrübələridir. Biz 
ondan yeni əsərlər və tərcümələr gözləyir və ona yaradıcılı-
ğında müvəffəqiyyətlər arzulayırıq.     

Sona Xəyal 
AMEA-nın Məhəmməd Füzuli adına 

Əlyazmalar İnstitutunun böyük elmi işçisi, 
Azərbaycan Yazıçılar Birliyinin 

                                  “İRS” komissiyasının sədr 

TƏFƏKKÜR 
 

Fırlanır Yer kürrəsi kainatda hər zaman, 
Deyirlər bu, dünyadır dünyaların içində. 
Hərlənirik Yerlə biz, çəkilib ox kamandan, 
Həqiqət cövlan edir röyaların içində. 
 
Bir ömür yaşayırıq, “fanidir” deyə-deyə, 
Yaxşı ki, təsəlli var bu yoxluğun içində. 
Dəyişilir təbiət zamanı döyə-döyə, 
Yaxşı ki, gözəllik var bu çoxluğun içində. 
 
Bildiyimiz çox azdır, çoxdur bilmədiyimiz, 
Dəyişməz qanunlar var qaydaların içində. 
“Olar-olmaz” elminə vaqif olsaq əgər biz... 
Çox rahat yaşayarıq faydaların içində. 

MÜNACAT 
 

Ey göyləri hicablayan! 
Sənə necə mehman olaq? 
Xalisləri qurban sayan, 
Sənə necə qurban olaq? 
 
Hər gün ölüb-diriləndə, 
Eşqin qəlbə hörüləndə, 
Sənə qurban veriləndə 
Sənə necə qurban olaq? 
 
Heyranlıqdan baş açmarıq, 
İtaətindən qaçmarıq. 
Bir özgə qapı açmarıq, 
Sənə necə qurban olaq? 
 
Yanındadır hər haqq-hesab, 
Məktubundur bir çox kitab. 
Cismimizdə yox daha tab, 
Sənə necə qurban olaq? 
 
Dünya geniş, məzarlar dar, 
Sən ətakar, biz xətakar. 
Qurban olar yarına yar, 
Sənə necə qurban olaq? 

MÜBARƏK RAMAZAN 
 

Sən ayların sultanısan, ey mübarək Ramazan! 
Sənin vəzir-vəkilindir şanlı Rəcəb və Şəban. 
Bərəkəti sənə yazmış qəzavü qədər yazan, 
Ürəklərdə eşq qaynayar, ocaqlarda mis qazan. 
Təriqini səndə tapar olsa da gər yol azan, 
Sonsuz həsrət mənbəyidir orucluqda bir əzan!  

 
 

 



Xədicə Məhəmmədi 
                                  

 
                    

Sözdən yaranmış aləm  
 
 
 
 

 10 

XƏBƏRDARLIQ NƏĞMƏSİ 
 

Həzin bir səda gəldi, 
Yuxu qaçdı gözümdən. 
Görən zaman özümü, 
Xəbər aldım özümdən. 
 
Qəlbimin qapısını  
Döyən qonaq hardadır? 
Həqdədir eşqin yolu, 
Ey könlüm, Həqq hardadır? 
 
Xəfif ətir gətirmiş –  
Qənidir, - Həqqi gördüm. 
Pay gələn cəh-cəhləri 
Duyğularla götürdüm. 
 
Göyün üzündə xal var, 
Bu xal o xaldan deyil. 
Ulduzlu hicabdakı 
Bu hal o haldan deyil. 
 
Yuxudadır daima 
Yuxuya bənd olanlar. 
Oyaqdır hicran çəkib, 
Eşqə sadiq qalanlar.  



Xədicə Məhəmmədi 
                                  

 
                    

Sözdən yaranmış aləm  
 
 
 
 

 11 

Aləm sükut edirkən 
Ucaldı Haqqın səsi. 
Gələn əzan səsidir, -  
Xəbərdarlıq nəğməsi. 

ANA DİLİM 
 

Kim sevirsə elini, 
Sevər ana dilini. 
Əziz bilər hər dildən, 
Qoruyar yad kəlmədən. 
 
“Can” deyən dil anadır, 
Anayla yan-yanadır. 
Dil qəlbin aynasıdır, 
Analar laylasıdır. 
 
Sözdən yaranmış aləm, 
Sözə maildir qələm. 
Hər dilli millət oldu, 
Söz dilə ziynət oldu. 
 
Üç inci var dilimdə, 
Bərk tutmuşam əlimdə. 
Böyük Şərq gövhərləri –  
Ərəb, fars, türk dilləri! 

Tarixə sal bir nəzər, 
Dünyada çox dil gəzər. 
Vəhdətlə yüksələn dil 
Göylərdən enən deyil. 
 
Dil tapmaq ünsiyyətdir, 
Söz yerində nemətdir. 
Çox güc vermə dilinə, 
Fikir ver əməlinə. 
 
Yad söz salma dilinə, 
Kitabı al əlinə. 
Əmək sərf et, can yandır, 
“Dildə demək asandır”. 
 
Hey oxusaq, yazsaq da, 
Sözə qulaq assaq da, 
Son məqsəd vəsf etməkdir, 
Haqqımıza yetməkdir.. 

ZÜLMƏT VƏ NUR 
 

Əllahu-əkbər, aman, əl-aman, 
Zalım hökm edir, ya İmam-zaman. 
Müsəlman yatıb, kafər oyaqdır, 
Qeyrət ölübdür, zülmsə sağdır. 
Tamah işğalçı – tutub hər yeri, 
Ağa tamahın olub nökəri. 
Müqəddəs yerlər tapdaq altdadır, 
Məzlum piyada, zalım atdadır. 
Hanı zillətə baş əyməyənlər, 
Zülmətdən başmaq geyinməyənlər? 
Müqəddəs hisslər kəfən geyibdir, 
Eyib olmayan indi eyibdir. 
Kimdir “azadlıq” deyib fəxr edən? 
Kimdir “Qüds”çün canından keçən? 
Azadlıq eşqi qaynasın gərək, 
Zülmü əzməyə könüllü gedək!  

TƏNHA SÖYÜD 
 

Tənha söyüd, niyə belə qəmlisən? 
Pıçılda ki, sözsüz ahəng gözəldir. 
Sən ərsəyə nəzərləmi gəlmisən? 
Yeri Göyə qatan həm göz, həm əldir. 
 
Hardan gəldi, tellərini daradı, 
Baharın o kövrək, həzin yelləri? 
Xəyallarım tənhalığı aradı, 
Titrədi bir anda qəlbin telləri. 
 
Xısın-xısın xışıldadın rüzgarla, 
Cilvələrin məni alıb apardı. 
Anladım ki, sən xoşbəxtsən o Yarla, 
Tənhalığım məni səndən qopardı. 

ANA 
 

Ey mehriban anam, sən sağlığında 
Dedin ki, gül balam, saxla yadında: 
Adın çağrılanda “bəli” söylə sən, 
Mənimçün işlə ki, özünçün öyrən. 
 
Daima işləyən yalnız ürəkdir, 
Tənbəllik eyləmək nəyə gərəkdir. 
Bil, canın cövhəri işdir, əməkdir, 
Qızlar analara böyük köməkdir. 
 
Unutma, vaxtını xərclə qızıl tək, 
Əvvəlcə zehninə bir süpürgə çək. 
Olsan da hələlik kiçik yaşında, 
Faydalı işlər gör, qalsın başında. 

KÖRPƏM 

 
Məni görcək quş tək qanadlananda, 
Körpəm, göyərçinmi, sənmi gözəlsən? 
Köksümə sıxıban ətrin alanda, 
Bilməm, qızılgülmü, sənmi əzəlsən? 
 
Göz yaşların cilvələnib axanda, 
O dürr danələrin nə cür düzüm mən? 
Sonra gülümsünüb mənə baxanda, 
O süzgün baxışın necə süzüm mən? 
 
Yerişin nəğməmdir, duruşun şerim, 
Sehirli nağıllar zehnimə yağar. 
Bu gözəl nemətə “təkbir”lər deyim, 
Allaha şükrdən möcüzə doğar. 

DƏRSƏ GECİKƏN QIZCIĞAZ 
 

Qızıl günəş yuxusundan oyanmış, 
Mışıl-mışıl nə yatıbsan, qızcığaz! 
Vaxtın gəlib astanada dayanmış, 
Aç gözünü bax, çatıbsan, qızcığaz! 
 
Tez oyan ki, oyandı gül-çiçəklər, 
Naz eyləyir günəşə tər ləçəklər. 
Qonaq gəlib güllərə kəpənəklər, 
Yuxudan nə bərk tutubsan, qızcığaz? 
 
Qızıl günəş yollar boyu süzüldü, 
Məktəblilər cərgələrə düzüldü. 
Yoldaşların, müəllimin üzüldü, 
Tənbəlliyi dost tutubsan, qızcığaz. 

BİRİNCİ QAR 
 

Yağdı yenə birinci qar, 
Tellərə qondu inci qar. 
Ağ dənələr ləpələndi, 
Mirvarilər səpələndi. 
 
Buludlar un ələdi, gəl, 
Aləmə nur çilədi, gəl. 
Aç ovcunu çiçək yağır, 
Sabahkı buz kövrək yağır. 
 
Əymə başın, üz tut göyə, 
Ənginliyə, “sağ ol” deyə. 
Ətəyindən tutub yelin, 
Qarşılayaq uşaq selin. 

İNTİZAR 

 
Qardan xəbər verən şaxta, 
Deyir çox az qalıb vaxta. 
İntizarda dağ-dərələr, 
Gizlənibdir bənövşələr. 
 
Gözləməkdən göz olmuşuq, 
Soruşmaqdan söz olmuşuq. 
Ürək geniş, dünya dardır, 
 Bizə ancaq hicran yardır. 
 
Yağdı, yağdı, əsil qardı, 
Sanki pambıq ulduzlardı. 
Yaşıllıqlar ağ geyindi, 
Yurduma bax, bir gəlindi. 
 

 
 
 
 



Xədicə Məhəmmədi 
                                  

 
                    

Sözdən yaranmış aləm  
 
 
 
 

 24 

TOP-TOP 
 

Top-top oynadım, 
Topu itirdim. 
Gedib nənəmdən 
Yumaq gətirdim. 
Vurdum, açıldı, 
Sapı itirdim. 
Qaçıb top kimi  
Alma gətirdim. 
Onu da yedim, -  
Oyunu bitirdim!.. 

SAY 
 

Gözlərimi yumaram, 
“On”dan “on”a sayaram. 
Gəlib yüzə çatanda, 
Bir az yatıb doyaram. 
On, iyirmi, otuz, 
Qırx, əlli, altmış. 
Yetmiş və səksən 
Doxsan, yüz oldu! 
Sözüm düz oldu! 
Açdım gözümü, 
Gördüm özümü! 

TAPMACALAR 

*** 
 

Düşmənəm məni sevənə, 
Dostam məni sevməyənə. 
 

(dünya malı) 
 

*** 
 

Bilmədən halal-haram, 
Onu hər an udaram. 

(hava) 

*** 
Ayağı yerin dibində, 
Əlləri bir-birində. 

(ağac) 
 

 
 

*** 
 

Yaman sıxıldı qəlbim, 
Vurdum, sındı qəlibim. 

(cücə) 

*** 
Göydən gələr, yerə enər, 
Dən-dən düşər, dağa dönər. 

(qar) 
 

 
*** 

 
Gecə gəzər, naxış düzər, 
Təkcə duzdan uzaq gəzər. 

(gecə ilbizi) 

*** 
 

Gizlənməkdə mahirəm, 
Həm gizlin, həm zahirəm. 

(tısbağa) 
 

 
 

*** 
 

Yumru boğçadır, 
Altında möhür! 
Sındır qabığın, 
Ləpəni götür! 

(fındıq) 

TƏRCÜMƏLƏR 

BİSMİLLAH 
 

Məhəmməd Hüseyn Behcəti 
 

İstəyirəm dua edəm, 
Allahıma tərəf gedəm. 
Bəsmələ deyim, deməyim? 
Denən, denən, denən, denən! 
İstədim qapıdan çıxam, 
Mən eyvandan bir az baxam. 
Gedim bir oyun oynayım, 
Uşaqlarla bir qaynayım. 
Gəlmişəm Quran oxuyam, 
Sureyi-Fürqan” oxuyam. 
İstəyirəm libas geyəm, 
Yola düşüb dərsə gedəm. 
İstəyirəm yemək yeyəm, 
İstəmirəm dərman içəm. 
İstəyirəm gedəm yatam, 
Öz yuxuma gedib batam.  

SALAM 
 

Məhəmməd Hüseyn Behcəti 
 

Dost olduq biz Quranla, 
Biz şadıq şad olanla. 
Bir vərdiş olmuş salam, 
Belə buyurmuş İslam. 
Atamız-anamızla, 
Bacı-qardaşımızla –  
Hər kimləsə üzləşsək, 
Gərəkdir salam verək. 
Salamla izzət gələr, 
Xeyir, səadət gələr. 
Din nişanı salamdır, 
Salam gözəl kəlamdır! 

NEMƏTLƏR 
 

(“Uşaq nəğmələri” jurnalından) 
 

- Bu qulaq, həm gözü kim verdi bizə? 
- Allahımız, Allahımız. 
- Bəs ağıl, həm sözü kim verdi bizə? 
- Allahımız, Allahımız. 
- Kim ana, həm atanı seçdi bizə? 
- Allahımız, Allahımız. 
- Həm səfalı qəlb əta etdi bizə? 
- Allahımız, Allahımız! 
- Kim büküb qönçələri verdi bizə? 
- Allahımız, Allahımlız! 
- Kim açıb gülləri güldürdü bizə? 
- Allahımız, Allahımız! 
- Kim günəşli günü bəxş etdi bizə, 
- Allahımız, Allahımız! 
- Gecə kim aylı gecə verdi bizə? 
- Allahımız, Allahımız! 

BİZ ALLAH BƏNDƏSİYİK 
 

Məhəmməd Hüseyn Behcəti 
 

Bizik Allah bəndəsi, 
Müstəfanın zümrəsi. 
Rəhbərimiz vəlidir, 
İmam həzrət Əlidir. 
Qurandır kitabımız, 
Odur qəlb çırağımız. 
Quran şərəfdir bizə,  
Bir tacdır bəxtimizə. 
İslam kamil din oldu, 
Əzəmətdə min oldu. 
Səmavidir bu ayin, 
Əbədidir, ölmıəz din. 
Kəbə əbədimizxir, 
Məqsəd tək qibləmizdir. 
Namaza hər bir nəfər, 
Qibləsin tapıb gələr. 
Dinin rüknüdür namaz, 
Onsuz qəlblər oyanmaz!  

BƏNDƏLİYİN ŞÖVKƏTİ 
 

Cavad Mühəddəsi 
 

Qəlbini öz Allahınla barışdır, 
Can səsini Allahınla danışdır. 
Qəflətdəsə, daşsa ürək, yoxsa bir yol, 
Onu zikrlə cilala, sən qızıl ol. 
Torpaqdadır bəndəliyin zirvəsi, 
Ucalıqdır saf bir qulun enməsi 
Nemətlərə gör necə qərq olmusan, 
Şükr elə, gör kimin qarşısındasan. 
Fədakarlıq, rüku, səcdə, göz yaşı, 
Dur rəbbinin qarşısında, əy başı! 
Aç əlini uca olan dərgaha, 
Dua eylə, pəhan apar bir daha! 

QAFİL OLMA 
 

Məhəmməd Hüseyn Behcəti 
 

Hər kim namazla birgədir, 
Başı göylərə kölgədir. 
 
Xoşbəxt həyat namazladır, 
Xoşəhvallıq avazladır. 
 
Həqiqətdən qafil olma! 
Bu dünyada cahil olma. 
 
Hər bir işdə, hər bir yerdə 
Allahı sən tut nəzərdə. 
 
Yüngül tərzli namaz qılma, 
Oyun sanıb çaşıb qalma. 
 
Namaz dinin əsasıdır, 
Müsəlmanın qəzasıdır! 

FİRUİD-DİN 
 

Məhəmməd Hüseyn Behcəti 
 

Ey balaca müsəlman, 
Firuid-dinə baxsan, 
Sayı ondur görərsən. 
Əhkam nədir, bilərsən. 
Namaz və xumsü zəkat, 
Oruc, həcc, bir də cihad. 
Mərufa əmr eylə sən, 
Həm də nəhy et münkərdən. 
Möminlə et təvəlla, 
Müşrikləsə təbərra. 
Bunlar bir vacibatdır, 
Cəhalətdən nicatdır. 
Əgər əsil bəndəsən, 
Gərək əməl edəsən.  
 

 
 
 
 



Xədicə Məhəmmədi 
                                  

 
                    

Sözdən yaranmış aləm  
 
 
 
 

 39 

PAKLIQ RƏMZİ 
 

Pərvin Dövlətabadi 
 

Bu kiçicik əllərimi 
Qaldırdım haqq dərgahına! 
Etdin şirin dillərimi, -  
Dua edirəm adına! 
Ey mehriban, gözəl Tanrı, 
Eşit məndən bu duanı! 
Anamın sağlığıyla, 
Atamın varlığıyla, 
Kaş evimiz abad olsun, 
Canlarımız azad olsun! 
 

 
 



Xədicə Məhəmmədi 
                                  

 
                    

Sözdən yaranmış aləm  
 
 
 
 

 40 

 
 

DƏNİZ VƏ MƏN 
 

Kübra Haşimi 
 

 
Gəldim dedim, ey dəniz, 
Bilirsən kimdir Allah? 
Pıçıldayaraq dedi: 
O bənzərsizdi, vallah! 
 
Yaratmış O, hər şeyi –  
Dağı, bağı, dənizi. 
O pakdır, bilicidir,  
Bağışlayandır bizi. 
 
Övlada ata deyil, 
O yalnız bəxş edəndir. 
Ananı, atanı da 
Uşağa sevdirəndir. 

BİZ MƏKTƏBLİYİK 
 

Abbas Yəmini Şərif 
 

Biz məktəbliyik, 
Şirin dilliyik. 
Tək, həm də birgə  
Dərs öyrənirik. 
 
Məktəb həyatı  
Xoş keçir hər an, 
Sanki biz gülük, 
Bəslər gülüstan. 
 
Biz olan yerə,                
Dolar gülüşlər, 
Səmimiyik biz, 
Yaxşıdır işlər. 

ATAM GƏLƏNDƏ 
 

Mustafa Rəhmandust 
 

Təq-təq səsləndi birdən, 
Bildim atamdır gələn. 
Tez qapını açdım  mən, 
Çox sevindim ürəkdən. 
Mən atamı görərkən, 
Öpdüm onun üzündən, 
Atam gəldi çörəklə, 
Gülüşlə, gül-çiçəklə. 
Qarşıladıq bəh-bəhlə, 
Anam güldü qəh-qəhlə. 
İşıqlandı ev yenə, 
O şəmdir, biz pərvanə! 

ÜÇ ULDUZ 
 

Nasir Keşavərz 
 

Külək səmanı titrətdi birdən, 
Üç ulduz düşdü ovcuma göydən. 
 
Parlaq ulduzlar çox gözəl idi, 
Sonsuz səmanın hədiyyəsiydi. 
 
Bir dənə ulduz verdim atama, 
İkincisin də verdim anama. 
 
Gördüm ki, qaldı təkcə bir ulduz, 
Atdım göylərə, qaldım ulduzsuz. 
 
Yuxumda gördüm bu işləri mən, 
Ulduzlar yatdı mən oyanarkən... 

ANAMIN GÖZLƏRİ 
 

folklor 
 

Anamın gözlərində 
Mən əksimi görəndə 
Dedim, bu ki, güzgüdür! 
Göz rəsmini çəkəndə 
Öz rəsm dəftərimdə 
Dedim necə bölgüdür? 
Mən necə yerləşmişəm 
O gözlərə köçmüşəm. 

DƏYİRMAN 
 

folklor 
 

- Ay dəyirman, bir dayan! 
- Olmaz dayanmaq bir an, 

Çox işləyim gərək mən, 
Buğda üyüdüm dən-dən! 
Qoyun işimi görüm, 
Çörəkçiyə un verim. 
Usta xəmir yoğursun, 
Təndir çörəklə dolsun. 

